


ახალი კორონავირუსის პრევენციის
 დროებითი რეკომენდაციები


მიზანი
წინამდებარე რეკომენდაციების მიზანია, ჯანმრთელობის მსოფლიო ორგანიზაციის, საქართველოს მთავრობის, ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტროსა და სსიპ - ლ. საყვარელიძის სახელობის დაავადებათა კონტროლისა და საზოგადოებრივი ჯანმრთელობის ეროვნული ცენტრის რეგულაციების გათვალისწინებით, კომპანიაში სტანდარტული პროცედურების განსაზღვრა ახალ კორონავირუსთან დაკავშირებული პოტენციური რისკების თავიდან ასაცილებლად. 
რეკომენდაციები სავალდებულოა შესასრულებლად კომპანიის ყველა თანამშრომლისათვის.
    
სიმპტომები და რეკომენდირებული მოქმედება
ახალ კორონავირუსს ახასიათებს გრიპის მსგავსი შემდეგი ძირითადი სიმპტომები:
· ტემპერატურის მატება;
· თავისა და კუნთების ტკივილი;
· ძლიერი სისუსტე;
· ხველა;
· ყელის ტკივილი;
· ქოშინი;
· სუნთქვის გაძნელება.
ზემოაღნიშნული სიმპტომების გამოვლენისას, ამის შესახებ აცნობეთ თქვენს უშუალო ხელმძღვანელს და მიმართეთ ექიმს (საჭიროების შემთხვევაში საავადმყოფო ფურცლის გახსნის მიზნით).
 
პრევენციის ზოგადი ზომები
ახალი კორონავირუსის გავრცელების თავიდან აცილების მიზნით:
· მოერიდეთ ახლო კონტაქტს ადამიანთან, ვისაც აღენიშნება სურდო, ხველება და გრიპის სხვა სიმპტომები;
· ხშირად დაიბანეთ ხელები საპნითა და თბილი წყლით, ხოლო მათზე ხელმისაწვდომობის არქონისას გამოიყენეთ სპირტის შემცველი სადეზინფექციო საშუალებები;
· მოერიდეთ დაბინძურებული ხელებით ცხვირზე, თვალებსა და პირზე შეხებას;
· მოერიდეთ ერთმანეთთან შეხვედრისას ფიზიკურ კონტაქტს (ხელის ჩამორთმევას, გადაკოცნას);
· ხველისა და ცემინებისას აიფარეთ პირსა და ცხვირზე ერთჯერადი ცხვირსახოცი ან მოხრილი იდაყვი. ცხვირსახოცი გამოყენებისათანავე გადააგდეთ დასახურ ურნაში და დაიბანეთ ხელები საპნითა და თბილი წყლით ან სპირტის შემცველი სადეზინფექციო საშუალებებით;
· შეინარჩუნეთ არანაკლებ 1 მეტრი მანძილი თქვენსა და სხვა ადამიანებს შორის, განსაკუთრებით იმ ადამიანებთან, რომლებიც ახველებენ, აცემინებენ ან/და მაღალი სიცხე აქვთ;
· თუ იყენებთ სამედიცინო ნიღაბს (პირბადეს) დარწმუნდით, რომ კარგად გაქვთ დაფარული ცხვირისა და პირის მიდამო და მოერიდეთ  პირბადის ხელით ხშირ შეხებას. ერთჯერადი პირბადის გამოყენების შემდეგ დაიბანეთ ხელები საპნითა და თბილი წყლით;
· მიიღეთ თერმულად კარგად დამუშავებული ხორცის პროდუქტები და კვერცხი;
· მოერიდეთ დაუცველ და მჭიდრო კონტაქტს გარეულ და ფერმის ცხოველებთან;
· თუ გაქვთ სიცხე, ხველა და სუნთქვის გაძნელება, დროულად მიმართეთ ექიმს.

სამედიცინო ნიღაბი (პირბადე)
· თუ ახველებთ ან აცემინებთ  გაიკეთეთ სამედიცინო ნიღაბი;
· ჯანმრთელმა ადამიანმა სამედიცინო  ნიღაბი უნდა ატაროს მხოლოდ იმ შემთხვევაში, თუ უვლის ვირუსით ინფიცირებულს;
· სამედიცინო ნიღბის ტარების შემთხვევაში დაიცავით მისი სწორად მოხმარების და გადაგდების შემდეგი წესები: 
· ნიღბის გამოყენების ვადა 1-2 საათია;
· ნიღბის გაკეთების წინ და მოხსნის შემდეგ ხელები დაიბანეთ საპნით;
· სამედიცინო ნიღბის ცისფერი მხარე ჯანმრთელ ადამიანს სნეულის დაცემინების დროს გამოყოფილი ლორწოს წვეთებისგან იცავს, ხოლო სამედიცინო ნიღბის თეთრი მხარე ფილტრია, რომელიც მიკრობებისთვის ბარიერის შემქმნელია;
· თუ ნიღბის თეთრი მხარე თქვენი სახისკენაა მოქცეული და ცისფერი გარეთაა, ნიშნავს რომ გაციებული ხართ და საკუთარი მიკრობებისგან გარშემომყოფთ იცავთ; 
· თუ ნიღბის ცისფერი მხარე თქვენი სახისკენაა მიმართული და თეთრი მხარე გარეთაა, ჯანმრთელი ხართ და გარშემომყოფთა ინფექციებს უფრთხით;
· გაიკეთეთ პირბადე ისე, რომ ფარავდეს ცხვირს, პირსა და ნიკაპს;
· ნიღაბი მჭიდროდ უნდა იყოს სახეზე მორგებული;
· გამოყენებული ერთჯერადი ნიღბები და ხელსახოცები მოათავსეთ იზოლირებულ პაკეტში და შემდეგ გადააგდეთ ურნაში.

პრევენციის დამატებითი ზომები მუშაობის პროცესში
თანამშრომელთა მუშაობის პროცესში დამატებით მიღებული იქნას შემდეგი ზომები:
· სისტემატურად სველი წესით დაასუფთავეთ სამუშაო სივრცე (სამუშაო მაგიდის ზედაპირი, ტექნიკური აღჭურვილობა, საოფისე ტექნიკა);
· ხშირად გაანიავეთ სამუშაო ოთახი;
· თანამშრომლები, რომლებსაც სამსახურებრივი მოვალეობის შესრულებისას უშუალო შეხება აქვთ მოქალაქეებთან, სავალდებულოა აღიჭურვონ სამედიცინო ნიღბებით, ერთჯერადი ხელთათმანებითა და სადეზინფექციო საშუალებებით;
· შენობაში განთავსდეს ხელის სადეზინფექციო ხსნარის ბალონები;
· შემოსასვლელებში განთავსდეს დეზობარიერი; 
· თუ მუშაობის პროცესში თავს შეუძლოდ იგრძნობთ დაუყოვნებლივ მიმართეთ უშუალო ხელმძღვანელს და დატოვეთ სამუშაო ადგილი.


სანიტარულ-ჰიგიენური პირობების  უზრუნველყოფა 
სამეურნეო სამსახურის მიერ უზრუნველყოფილი იქნეს შემდეგი სანიტარულ-ჰიგიენური ზომების მიღება:  
· ჩატარდეს კომპანიის შენობების გენერალური დასუფთავება როგორც სარეცხი, ასევე სადეზინფექციო საშუალებებით;
· შენობა  ყოველდღიურად დალაგდეს სველი წესით;
· დღეში ორჯერ (09:00 საათამდე და 13:00-14:00 საათის ინტერვალში) განხორციელდეს შენობების იატაკის, კიბის მოაჯირების, კარებების სახელურების, საპირფარეშოების, ხელსაბანების, წყლის ონკანებისა და ჩასარეცხი ავზის სახელურების დასუფთავება, გარეცხვა ცხელი წყლით და დამუშავება სპეციალური სადეზინფექციო ხსნარებით;
· სამუშაო და დამხმარე ოთახები დალაგდეს ყოველდღიურად, ფანჯრები თანამშრომელთა  მოსვლამდე დარჩეს ღია მდგომარეობაში;
· სამუშაო მაგიდები გაირეცხოს სპეციალური ხსნარებით;
· დამლაგებლებმა, წინასწარ მიღებული რეკომენდაციების მიხედვით, განსხვავებული ტიპის სამუშაოს შესრულებისას გამოიყენონ სხვადასხვა ფერის ტილო და ხელთათმანი (მაგალითად, ლურჯი ფერის ხელთათმანი და ტილო სველი წერტილების დასუფთავებისთვის, ყვითელი - სამუშაო ოთახებში);
· ნაგვის ყუთების დაცლა მოხდეს მათი 2/3-ზე გავსებისას, ხოლო დაცლის შემდეგ ნაგვის შემკრებებს ჩაუტარდეს დეზინფექცია;
· შენობებში  უზრუნველყოფილი იქნეს გამოყენებული წყლის მოცილება/არინება და სეპტიკური ავზების  დროულად და უსაფრთხოდ დაცლა;
· ჩატარდეს ნარჩენების კონტეინერების განთავსების ადგილის, ასევე საწყობების პერიოდული დამუშავება სადენზიფექციო საშუალებებით.

პრევენციის პროცესში სამსახურის მონაწილეობა 
· კომპანიის მიერ სპეციალურად გამოყოფილი პირები აღიჭურვონ უკონტაქტო თერმომეტრებით. 
· თერმომეტრის გამოყენების დროს, მათ უნდა ეკეთოთ სამედიცინო ნიღბები და ერთჯერადი სამედიცინო ხელთათმანები.    
· თანამშრომელი, რომელიც თავს შეუძლოდ იგრძნობს, მიმართავს ამისთვის სპეციალურად გამოყოფილ პირს, იკეთებს  სამედიცინო ნიღაბს, რის შემდეგაც ხდება მისი სხეულის ტემპერატურის შემოწმება.

